
Dashavatara-Stavah (Praise to the Ten Incarnations of God)

ದಶಾವತಾರ-ಸ್ತವಃ

ಧಾತುಃ ಸ್ತುತ್ಯಾ ಚಿರ-ಜಲಚರೀಂ ದಿವ್ಯ-ಮೂರ್ತ್ತಿಂ ದಧಾನೋ
ಹತ್ವಾ ಶಂಖಾಸುರಮಪಹೃತಾಮ್ನಾಯಮಂಭೋಧಿ-ನಿಮ್ನೇ .

ಯೋ ವೇದಾನಾಮಸಿ ವಿಹಿತವಾನ್ ರಾಕ್ಷಸಾರಿಃ ಸುರಕ್ಷಾಂ
ವಿಶ್ವೇಶ ! ತ್ವಾಂ ವರ ಸುಮನಸಾಂ ಮೀನಮಾದ್ಯಂ ನಮಾಮಿ .. 1..

ದ್ವಂದ್ವಾದ್ ದೈತ್ಯಾದಿತಿಜ-ನಿಹಿತಂ ಮಂದರಾದ್ರಿಂ ಸಮುದ್ರೇ
ಯಃ ಸಂನ್ಯಸ್ಯಾಖಿಲ-ದಿವಿಷದಾಂ ಶ್ರೇಷ್ಠತಾಯೈ ಸ್ವಪೃಷ್ಠೇ .

ಅಬ್ಧೌ ಲಬ್ಧ್ವಾ ಪ್ರಮಥನ-ಸುಖಂ ಸ್ತಬ್ಧವಾಁಲ್ಲುಬ್ಧ -ದೈತ್ಯಾನ್
ಪೀಯೂಷಾದ-ಪ್ರಿಯವರ !ಸದಾ ನೌಮಿ ಕೂರ್ಮಂ ನಿಕಾಮಂ .. 2..

ಬ್ರಹ್ಮ-ಸ್ತುತ್ಯೋದವಹದವನೀಂ ಪ್ರಾಣಿನಾಂ ಸೃಷ್ಟಿ-ಹೇತೋ-
ರ್ಯೋ ದಂತಾಗ್ರೇ ವಿಪುಲ-ಸಲಿಲೇ ಮಜ್ಜಿತಾಮುಗ್ರ-ರೂಪಃ .
ದಂಷ್ಟ್ರಾಘಾತ-ಪ್ರಹರಣ-ಹಿರಣ್ಯಾಕ್ಷ-ರಕ್ಷೋ-ವಿಘಾತಿನ್ !

ದೇವಂ ವಂದೇ ಧರಣಿ-ಧರ ಹೇ ! ತ್ವಾ ವರಾಹಂ ಸದಾಹಂ .. 3..

ಘೋರಂ ಧೃತ್ವಾದ್ಭುತಮಪಘನಂಯೋ ಹಿರಣ್ಯಾಸುಹಾರೀ
ವಕ್ಷೋ ರಕ್ಷೋಜನ-ಕುಲ-ಪತೇ-ರ್ಯೇನ ಭಿನ್ನಂ ನಖಾಗ್ರೈಃ .
ಪ್ರಹ್ಲಾದಾಂತಃಕರಣ-ಪರಮಾಹ್ಲಾದಕಂ ಭೀಮ-ಕಾಂತಂ
ನೌಮೀಶ ! ತ್ವಾಂ ಶರಣ-ಕಷಣಂ ಸಂಹರಂತಂ ನೃಸಿಂಹಂ .. 4..

ದೇವತ್ರಾತಾ ತ್ರಿಪದ-ಮಿತ-ಭೂ-ದಾನ-ಯಾಚ್ಞಾ-ಮಿಷೇಣ
ಸ್ವರ್ಗಂ ಭವ್ಯಂ ಭುವನಮಹರದ್ ವಿಶ್ವ-ವೇಶೋ ಬಲೇರ್ಯಃ .
ಖರ್ವೀಕುರ್ವನ್ ವಿಭವ-ವಿಪುಲಂ ಕರ್ವುರೇಶಸ್ಯ ಗರ್ವಂ
ವಂದ್ಯಂ ವೃಂದಾರಕ-ಸುಭಗದಂ ವಾಮನ ! ತ್ವಾಂ ನತೋಽಸ್ಮಿ .. 5..
ಹತ್ವಾ ದೃಪ್ತಾನ್ ಪ್ರಸಭಮವನೀಂ ಪರ್ಯಟನ್ ಕಾರ್ತ್ತವೀರ್ಯಾನ್
ರಕ್ತೈಸ್ತೇಷಾಂ ನಿಜ-ಪಿತೃಕುಲಂ ತೋಷಯಾಮಾಸ ವೀರಃ .
ರಾಮಂ ಶೂರಂ ಕಲುಷ-ಹರಣಂ ರೇಣುಕಾ-ನಂದನ ! ತ್ವಾಂ
ಕಾಲಾಗ್ನ್ಯಾಭಂ ಕಲಿತ-ಪರಶುಂ ಜಾಮದಗ್ನ್ಯಂ ಭಜಾಮಿ .. 6..

ಪಿತ್ರಾದೇಶಾದ್ ದಶರಥ-ಸುತಃ ಸತ್ಯ-ಸಂಧೋ ಜಗತ್ಯಾಂ
ತ್ಯಕ್ತ್ವಾ ರಾಜ್ಯಂ ವಿಪಿನಮಗಮದ್ ಭಾರ್ಯಯಾ ಚಾನುಜೇನ .

ದಶಾವತಾರ-ಸ್ತವಃ

ಯಃ ಪೌಲಸ್ತ್ಯಂ ದನುಜಮವಧೀದ್ ದೇವ-ಕಾರ್ಯಾರ್ಥ-ಸಿದ್ಧ್ಯೈ
ಸೀತೇಶ ! ತ್ವಾಂ ರಘುಕುಲ-ಪತಿಂ ರಾಮಚಂದ್ರಂ ಸ್ಮರಾಮಿ .. 7..

ನಂದಾನಂದೋ ಭುವನ-ಮಹಿತೋ ರೋಹಿಣೀ-ನಂದನೋ ಯಃ
ಶೇಷಾಪೀಡ಼ೋಽಹರದತಿತರಾಂ ಪಾರ್ಥಿವಾನರ್ಥ-ಮಂದಾನ್ .

ತ್ವಾಂ ಗೋವಿಂದಾಗ್ರಜ ! ತಪನಜಾ-ಭೇದನಂ ರೇವತೀಶಂ
ವಂದೇ ರಾಮಂ ಸಹಲ-ಮುಷಲಂ ಕಾಮಪಾಲಂ ಪ್ರಕಾಮಂ .. 8..

ಶುಷ್ಕಂ ಮತ್ವಾ ಭವಮಥ ಚತುಷ್ಕೋಟಿ-ನಿರ್ಮುಕ್ತ-ತತ್ತ್ವಂ
ಸಾರಂ ಜ್ಞಾತ್ವಾ ಸುಗತ !ಜಗತೋಯೋ ಜಗಾದಾಸ್ಥಿರತ್ವಂ .

ತ್ವಾಂ ನಿರ್ವಾಣಾವಿಚಲಿತ-ಮತಿಂ ನೌಮ್ಯಹಂ ಸೌಮ್ಯ-ಶೀಲೈ-
ರ್ವೇದ-ದ್ವಾರಾಧ್ವರ-ಪಶು-ವಿಧೇ-ರ್ಬಿದ್ಧಕೃದ್-ಬುದ್ಧ-ರೂಪಂ .. 9..

ದಗ್ಧ್ವಾನರ್ಥಾನ್ ವೃಜಿನ-ಜನಿತಾನ್ ಧರ್ಮ-ಸಂಸ್ಥಾಪನಾರ್ಥಂ
ಕಾಲೇ ಘೋರೇ ಕಲುಷಿತ-ಕಲೌ ಮರ್ತ್ತ್ಯ-ಲೋಕಾರ್ತ್ತಿ-ಹರ್ತ್ತಾ .

ಘೃಣ್ಯಾಚಾರಾನ್ ಚಿರಮತಿಶಯಂ ಶಾತಯಂತಂ ಸುಪುಣ್ಯೈಃ
ಸ್ತೌಮಿ ತ್ವಾಂ ಭೋಸ್ತ್ರಿಭುವನ-ವಿಭೋ ! ಕಲ್ಕಿದೇವಂ ಸದೈವಂ .. 10..

ಸೃಷ್ಟಿ-ಸ್ಥಿತ್ಯಂತಕರ !ಜಗತಾಂ ಹೇ ಮುಕುಂದಾದಿಕಂದ !

ಜ್ಞೇಯೋ ವೇದೈಃ ಪರಮ-ಪುರುಷಃ ಸ್ವಪ್ರಕಾಶಸ್ತ್ವಮೇಕಃ .
ಕ್ಲೇಶಂ ಕೃತ್ಸ್ನಂ ಹರ ಹರ ಹರೇ ಕೃಷ್ಣ ಮೇ ಹೇ ರಮೇಶ !

ಸ್ತುತ್ಯಂ ಸರ್ವೈಸ್ತವ ದಶವಿಧಂ ನೌಮಿ ನಾಮಾವತಾರಂ .. 11..

– ರಚಯಿತಾ :ಡಾೆ ಹರೇಕೃಷ್ಣ-ಮೇಹೇರಃ

